
I - ARABAKO BATZAR NAGUSIAK ETA ARABAKO LURRALDE 
HISTORIKOAREN FORU ADMINISTRAZIOA

Arabako Foru Aldundia

NEKAZARITZA SAILA

35/2025 Foru Dekretua, urriaren 14koa, Foru Gobernu Kontseiluarena. Onespena ematea neka- 
zaritzako aseguru konbinatuen urteko planetan sartuta dauden abeltzaintzako aseguruak 
kontratatzeko laguntzak eskuratzeko sistemaren oinarri arautzaileei eta 2025eko deialdiari

Tradizionalki, Arabako Foru Aldundiko Nekazaritza Sailak urteroko deialdiak egin izan ditu 
abeltzaintza nahiz mahastizaintza eta ardogintza sektoreetan nekazaritza aseguruak harpidetzeko 
laguntzak emateko.

Zehazki, abeltzaintza sektorean, Foru Gobernu Kontseiluaren martxoaren 14ko 12/2017 Foru 
Dekretuaren bidez (Foru Gobernu Kontseiluaren ekainaren 15eko 27/2021 Foru Dekretuak alda-
tua), onespena eman zitzaien Lurralde Historiko honetako abeltzaintza ustiategietako osasun 
arriskuak estaltzen dituzten abeltzaintza aseguruak kontratatzen laguntzeko dirulaguntzak arau- 
tzen dituzten oinarriei.

Araban, hainbat faktorek eragiten dute abeltzaintzaren segurtasunik eza, hala nola prezioen 
ezegonkortasunak, azaleratzen ari diren gaixotasunek, klima aldaketak eta lehorte aldiek, bes-
teak beste. Egoera horrek indartu egiten du nekazaritza aseguruak kontratatzean sakontzeko 
beharra, tresna bat baita laguntzen duena murrizten aseguruak sinatzen dituzten ustiategiek 
zenbait arriskuren aurrean duten kalteberatasuna, ezbehar horietako batzuen ondoriozko galera 
ekonomikoei aurre egiten laguntzen baitu.

Inguruabar horiek direla eta, sailarentzat lehentasunezkoa da aseguru horien harpidetza 
sustatzeko laguntza lerroak ezartzea. Hala ere, laguntza horien gaur egungo kudeaketa sis-
tema propioak Nekazaritza Sailari eskatzen dio eskaera asko kudeatu eta izapidetu ditzala po-
lizak sinatu ondorengo fase batean, polizak sinatzeaz bestelako fase batean, eta horrek estutu 
eta tenkatu egiten ditu eskura dauden baliabideak eta kalte egiten dio sektoreari, asegurua 
sinatzeko ordainketa egin eta urtebetera kobratzen baita laguntza.

Horregatik, eta bi aldeentzat, administrazioarentzat eta sektorearentzat administrazio sinplifi-
kazio nabarmena eta onuragarria lortzeko eta denbora dekalaje hori ezabatzeko, hitzarmen bat si-
natu da Agrupación Española de Entidades Aseguradoras de Seguros Agrarios AGROSEGURO SA 
entitatearekin.

Halaber, beharrezkotzat jo behar da ekitaldi bakoitzerako laguntzen deialdia egitea eta la- 
guntza horietarako behar den kreditua gordetzea.

Arabako Foru Aldundiaren 2025eko ekitaldirako gastuen aurrekontuan “Abeltzaintzako ase-
guruen kontratazioa sustatzea” 40102. G/419402/47900406 partida dago, 35.200,00 euroko 
zenbatekoarekin. Beraz, Arabako Lurralde Historikoko abeltzaintzako ustiategiei laguntzeko 
2025erako laguntzen deialdia onestea proposatzen da, abeltzaintzako ustiategien osasun arris-
kuak estaliko dituzten abeltzaintzako aseguruak kontratatzeko.

Foru dekretu hau izapidetzeko, Administrazio Publikoen Administrazio Prozedura Erkidearen 
urriaren 1eko 39/2015 Legeak jasotako arautze onaren printzipioei jarraitu zaie, zeinak Arabako 
Foru Aldundiaren xedapen orokorrak egiteko prozedura onesten duen otsailaren 28ko 6/2023 
Foru Dekretuaren 3. artikuluan ere jasota baitaude. Horrela, azaldu ditugun aurrekarietan, behar 
bezala justifikatu da araudi berri baten beharra, eta, gainera, araugintzako jarduera neurrizkoa 
da, lortu nahi den helburua lortzeko ezinbestekoa den gutxienekora mugatu baita. Horreta-
rako, kontuan hartu dira Arabako Emakumeen eta Gizonen Berdintasunerako V. Foru Planaren 

(2022-2026) inspirazio iturri diren emakumeen eta gizonen arteko berdintasun printzipioak, bai 
eta Emakumeen eta gizonen berdintasunerako eta emakumeen aurkako indarkeria matxistarik 
gabe bizitzeko Legearen testu bategina onesten duen martxoaren 16ko 1/2023 Legegintza Dekre- 
tuaren edukia eta Emakume Nekazarien Estatutuaren urriaren 15eko 8/2015 Legea ere. Halaber, 
kontuan hartu dira Arabako Foru Aldundiko Berdintasun Zerbitzuak horri buruz egindako txos-
tenean jasotako oharrak. Halaber, segurtasun juridikoaren printzipioa bermatzen da, nahikoa 
justifikatuta gelditzen delako ordenamendu juridikoan sartzen dela eta hura ematen duen or-
ganoa gaituta dagoela. Gardentasun printzipioari dagokionez, ez da urratu, entzunaldiko eta 
jendaurreko izapideak bete direlako legez ezarritako epeetan. Eraginkortasun printzipioari 
dagokionez, planteaturiko arauketak, daukan izaeragatik, ez du eragiten administrazio zama 
osagarririk eta beharrezkoak ez direnik herritarrentzat, oro har, eta baliabide publiko gehiago 
kontsumitzea ere ez du eragiten. Sinpletasunaren eta ulergarritasunaren printzipioei dagokienez, 
proposatutako testua modu egituratuan eta hizkera argia eta ulergarria erabiliz idatzi da.

Nahitaezko txostenak ikusi dira, eta Nekazaritza Saileko foru diputatuak proposaturik eta 
Foru Gobernu Kontseiluak gaur egindako bilkuran gaia aztertu ondoren, hauxe

XEDATZEN DUT

Lehenengoa. Onespena ematea abeltzaintzako aseguruen kontratazioa sustatzeko laguntzen 
oinarri arautzaileei, eranskinean xedatukoaren arabera.

Bigarrena. 2025. urterako onestea laguntza deialdia, honako hauek kontuan hartuta:

Lehenengoa. Kreditu erreserba. 2025eko deialdi honetarako kreditu erreserba 35.200 eu-
rokoa da, “Abeltzaintzako aseguruen kontratazioa sustatzea” 40102G/419402/47900406 partida-
ren kontura, Arabako Foru Aldundiaren 2025eko ekitaldirako gastuen aurrekontuan aurreiku-
sita dagoena. Zenbateko hori dagokion unean xedatu eta ordainduko zaio AGROSEGURO SA 
entitateari, berak aurkeztutako eta Nekazaritza Sailak onartutako likidazioetan oinarrituta.

Kreditu hori zenbateko gehigarriekin handitu ahalko da urriaren 19ko 11/2016 Foru Arauaren 
21. artikuluan xedatutako mugen barruan, hasieran erreserbatutako kredituaren ehuneko 100era-
ino, baita aurrekontu partidan edozein ziorengatik gerta daitekeen kreditu gehikuntzagatik ere.

Bigarrena. Diruz lagundu ahal izango dira 2024ko ekainaren 1etik deialdi hau argitaratzen 
den egunera bitartean sinatutako poliza guztiak.

Hirugarrena. Diruz lagundu beharreko ehunekoa Nekazaritza Aseguru Konbinatuen estatuko 
erakundeak helburu bererako emandakoan oinarrituta ezartzen da; deialdi honetan ehuneko 
50ekoa izango da.

Laugarrena. Deialdi honetan, honako aseguru lerro hauen kontratazio kostua lagunduko da 
diruz:

• Nekazaritza Aseguruen Planaren 401 lerroa ekoizpen eta ugalketako behien ustiategieta-
rako, Araban aplikatzekoa bada.

• Nekazaritza Aseguruen Planaren 407 lerroa erruteko hegaztien ustiategietarako, Araban 
aplikatzekoa bada.

Bosgarrena. Deialdi hau argitaratzen denetik 10 egun balioduneko epea ezartzen da laguntza 
jaso nahi duten titularrek Nekazaritza Sailari jakinaraz diezaioten oinarri arautzaileetan ezarritako 
baldintzak betetzen dituztela, deialdian parte hartzeko interesa dutela, dagozkion egiaztapenak 
egiteko ahalmena ematen dutela eta baimena ematen dutela informazio hori AGROSEGURO 
entitateari bidaltzeko eskaera bidez, sailak abeltzaintza aseguruetako laguntzaren titular hau-
tagarrien hasierako datu basea eratu ahal izan dezan eta AGROSEGURO entitateari jakinaraz 
diezaion. Lehen deialdi honetan laguntzaren eskaeratzat hartuko da laguntza hori jaso de-
zaketen titular hautagarrien hasierako datu basean sartzeko eskaera. Une horretatik aurrera, 
edozein unetan eskatu ahal izango da alta edo baja, eguneratzeko, eta datuak aldatzen ez diren 
bitartean, etorkizuneko deialdietarako oinarri gisa balioko du. Eskaera oinarrietan deskribatu-
takoa izango da.

Hirugarrena. Ez da laguntzarik emango, baldin eta haien zenbatekoa, oinarrietan ezarritako 
balizko ehunekoak eta murrizketak aplikatu ondoren, 100,00 eurotik beherakoa bada, eta ez da 
3.000,00 eurotik gorako laguntzarik ere emango.

Laugarrena. Nekazaritza Saileko titularrari ahalmena ematea foru dekretu hau garatzeko eta 
aplikatzeko behar diren xedapen guztiak eman ditzan.

Xedapen indargabetzailea. Indargabetzea Foru Gobernu Kontseiluaren martxoaren 14ko 
12/2017 Foru Dekretua, zeina ekainaren 15eko 27/2021 Foru Dekretuak aldatu baitzuen.

Azken xedapena. ALHAOn argitaratu eta hurrengo egunean jarriko da indarrean foru dekretu 
hau.

Vitoria-Gasteiz, 2025eko urriaren 14a

Diputatu nagusia
RAMIRO GONZÁLEZ VICENTE

Nekazaritza Saileko foru diputatua
NOEMÍ AGUIRRE QUINTANA

Nekazaritza zuzendaria
DAVID FERNÁNDEZ SARABIA

ERANSKINA

1. artikulua. Xedea eta definizioak

1.1. Foru dekretu honen xedea da oinarri arautzaileak ezartzea Arabako Lurralde Historikoko 
abeltzaintza ustiategietan nekazaritzako aseguruen planeko abereentzako asegurua sinatzeko 
laguntzak emateko. Oinarriak urtero argitaratuko dira dagokien deialdian.

1.2. Deialdi horrek, gutxienez, honako alderdi hauek ezarriko ditu:

— Kreditu erreserba eta aurrekontu partida.

— Dirulaguntzaren gehieneko eta gutxieneko zenbatekoa.

— Diruz lagunduko den ehunekoa.

— Dirulaguntza lerroak.

— Diruz lagundu daitezkeen polizak kontratatzeko aldia.

1.3. Europar Batasuneko legerian erabiltzen diren definizioez gainera, ondoko lege hauetan 
ezarritako definizioak aplikatuko zaizkio foru dekretu honi: Nekazaritza Ustiategiak Moderniza- 
tzeari buruzko uztailaren 4ko 19/1995 Legea; Nekazaritza Ustiategien Titulartasun Partekatuari 
buruzko urriaren 4ko 35/2011 Legea, nekazari profesionalaren definizioa aldarazi zuena; Landa 
Eremuaren Garapen Jasangarriari buruzko abenduaren 13ko 45/2007 Legea; eta Nekazaritza 
eta Elikagaigintza Politikari buruzko abenduaren 23ko 17/2008 Legea.

2. artikulua. Betekizunak

Laguntza eskatzen den egunean honako baldintza orokor hauek betetzen dituzten eta hu-
rrengo artikuluan agertzen diren aseguru lerroen poliza bat sinatzen duten pertsona fisiko edo 
juridikoak izan daitezke laguntza hauen onuradunak:

2.1. Pertsona fisikoak:

a) Arabako Lurralde Historikoko Nekazaritzako Ustiategien Erregistroan inskribatutako abel- 
tzaintza ustiategi baten titularra izatea.

b) Abereak behar bezala identifikatuta, jakinarazita eta erregistratuta edukitzea Arabako Foru 
Aldundiaren animalien trazabilitate sistema osatzen duten datu baseetan, indarrean dagoen 
araudiaren arabera.

c) Zerga egoitza Europar Batasunean izatea.

d) Zerga betebeharrak eta Gizarte Segurantzarekikoak egunean izatea.

e) Arabako Foru Aldundiko Nekazaritza Sailak izapidetutako zehapen edo itzulketa prozedura 
batean ez egotea.

f) Ez edukitzea zehapen administratiborik ez penalik sexu diskriminazioagatik, ez eta debeku-
rik ere Emakumeen eta gizonen berdintasunerako eta emakumeen aurkako indarkeria matxista-
rik gabe bizitzeko legearen testu bategina onartzen duen martxoaren 16ko 1/2023 Legegintzako 
Dekretuaren 23.2 artikuluaren arabera.

2.2. Pertsona juridikoak edo ustiategi elkartuak:

Sozietate zibilen, titulartasun partekatuen eta ondasun erkidegoen gisako ustiategi elkartuak 
edo bestelako pertsona juridikoak:

a) Eskatzaileak artikulu honen 2.1. apartatuaren a), b), d), e) eta f) letretan ezarritako baldin- 
tzak bete beharko ditu.

Sozietate zibilak, titulartasun partekatuak eta ondasun erkidegoak izanez gero, kide guztiek 
2.1. d) artikuluan ezarritako baldintza bete beharko dute.

b) Zerga egoitza Europar Batasunean izatea. Ondorio horietarako, baldintza hori betetzat joko 
da bai pertsona juridikoaren edo entitatearen egoitza fiskala eta soziala, bai kapital sozialaren 
gutxienez ehuneko 50eko partaidetza duten bazkideen gutxienez ehuneko 50a Europar Bata-
suneko lurralderen batean badago.

c) Beste pertsona juridiko batzuen partaidetza duten pertsona juridikoen kasuan, elkartearen 
osaketa agertu behar dute osatzen duten pertsona fisiko guztien identifikazioa lortu arte; horrez 
gainera, horiek ustiategi onuradunean duten kapitalaren ehunekoa adierazi behar da.

d) Nortasun juridikorik ez duten sozietateek ezin izango dituzte laguntza horiek jaso, salbu eta:

• Jaraunspen erkidegoek, gutxienez sei urteko indibisio ituna baldin badute.

• Eskritura publiko bihurtutako agirien bidez osatutako sozietate zibilek edo ondasun erki-
degoek.

• Titulartasun partekatuaren itxura daukaten nekazaritza ustiategiek, bat etorriz urriaren 4ko 
35/2011 Legean xedatutakoarekin.

2.3. Baldintzak betetzen direla egiaztatzeko behar den informazioa kasuan kasuko erakun-
deetatik lortuko da, eta lehentasuna izango dute Arabako Lurralde Historikoko Abeltzaintza 
Ustiategien Erregistroak eta Arabako Lurralde Historikoko Nekazaritza Ustiategien Erregistroak. 
Titularren ardura izango da datuak uneoro eguneratuta edukitzea.

2.4. Laguntzaren onuradun izateko, argitaratzen diren deialdietan parte hartzeko eskatu be-
har zaio Nekazaritza Sailari. Nahikoa izango da behin egitea, eta baliozkoa izango da titularrak 
ezeztatzen ez duen bitartean. Eskaera horretan, deialdietan parte hartzeko interesa adieraziko 
da, eta dagozkion egiaztapenak egiteko baimena emango da, oinarri arautzaile hauetan eza-
rritako baldintzak betetzen direla egiaztatzeko, eta informazio hori AGROSEGURO entitateari 
bidaltzeko eskatuko da, dagokion likidazioa egin ahal izan dezan, entitate horren eta Arabako 
Foru Aldundiaren artean sinatutako lankidetza hitzarmenean ezarritako baldintzen arabera.

3. artikulua. Dirulaguntza jaso dezaketen aseguru lerroak

Diruz lagundu ahal izango da urteko deialdian diruz laguntzeko modukotzat jotzen diren eta, 
aldi berean, Nekazaritza, Arrantza eta Elikadura Ministerioak ezarritako Nekazaritza Aseguru 
Konbinatuen Planaren parte diren aseguru lerroen kontratazio kostua.

Edonola ere, aseguruak honako hauen bidez baino ezin izango dira kontratatu: Ogasun Minis-
terioak baimendutako eta Agrupación Española de Entidades Aseguradoras de los Seguros Agra-
rios Combinados SA (AGROSEGURO) taldean sartutako entitateen bidez edo baimendutako agen-
teen bidez, eta hori guztia Nekazaritza Aseguru Konbinatuen abenduaren 28ko 87/1978 Legeak 
eta gainerako araudiek ezarritakoaren arabera.

4. artikulua. Laguntzak emateko modua eta haien zenbatekoa

4.1. Foru dekretu honetan jasotako laguntzak itzuli beharrik gabeko dirulaguntzak izango dira.

4.2. Laguntzen zenbatekoa ENESAk emandako laguntzari urtero deialdi bakoitzean ezarriko 
den ehunekoa aplikatzearen emaitza izango da, artikulu honetan ezartzen diren murrizketekin.

Dirulaguntza osoak, zeina autonomia erkidegoko dirulaguntzak eta Estatuko dirulaguntzak 
osatzen baitute, ezin izango du gainditu oinarrizko merkataritza prima garbiaren ehuneko 75 
errekarguak kontuan hartu gabe, kontuan hartuta administrazio publikoek emandako zenbate-
koak ezin izango duela gainditu Europako Batzordearen Jakinarazpenaren bidez (2022/C 485/01) 
argitaratutako nekazaritza eta basogintza sektoreetako eta landa eremuetako estatu laguntzei 
aplikatu beharreko Europar Batasunaren gidalerroetan ezarritako gehieneko intentsitatea.

Bestalde, polizaren kostu garbiaren ehuneko 65eko muga ezartzen da, eta Arabako Foru Al-
dundiari dagokion zatia batu ondoren, ezingo da gainditu. Muga hori gainditzen bada, lehenik 
eta behin, Arabako Foru Aldundiaren dirulaguntzatik kenduko da soberakina, eta, behar izanez 
gero, ENESAren dirulaguntzatik.

4.3. Sozietate zibilen, titulartasun partekatuen eta ondasun erkidegoen gisako ustiategi elkar-
tuei edo bestelako pertsona juridikoei dagokienez, gerta daiteke bazkide guztiek ez betetzea 2.1.c 
artikuluan zerga egoitzaren inguruan ezarritako baldintza; halakoetan, laguntza murriztuko da 
baldintzak betetzen ez dituztenen partaidetzaren proportzio baliokidean, behin 2.2.b artikuluan 
ezarritako ehuneko 50eko betekizuna betetzen dela egiaztatu ondoren.

Ehuneko hori eguneratuta eduki beharko da Arabako Ustiategien Erregistroan eskaera egiten 
den egunean, eta zerrenda horretan gertatzen den aldaketa oro jakinarazi beharko da, laguntza 
horren onuradun izan daitezkeen pertsonen datu basea eguneratuta edukitzeko.

4.4. Laguntzak ematean, xedatu ahal izango da ez dela laguntzarik emango baldin eta zen-
batekoa, ezarritako balizko ehunekoak eta murrizketak aplikatu ondoren, gutxieneko batera 
iristen ez bada, eta ez dela laguntzarik emango gehieneko zenbateko batetik gora ere. Muga 
horiek laguntzaren urteko deialdietan ezarriko dira.

4.5. Abeltzaintza ustiategi bakoitzeko laguntza bakarra onartuko da, diruz lagun daitezkeen 
espezie eta/edo aseguru lerro bat baino gehiago dagoenean izan ezik.

5. artikulua. Kontrolak

5.1. Eskatzaileek foru dekretu honetan eta beronen garapen arauetan ezarritako baldintzak 
betetzen dituztela egiaztatzeko, Nekazaritza Sailak kasuan kasuko kontrolak egingo ditu.

5.2. Eskatzaileak baimena emango du bere ustiategian Arabako Foru Aldundiak agintzen 
dituen kontrol guztiak egin daitezen, eta laguntzaren gainean eskatzen zaion informazio guztia 
eman beharko du.

5.3. Eskatzaileek, foru dekretu honetan diruz lagundutako lerroetarako aseguruak kontra-
tatzeko laguntzetarako eskaera aurkeztearekin, baimena ematen diote Aldundiko Nekazaritza 
Sailari, beharrezkoa izanez gero, eta eskatutako baldintzak betetzen direla egiaztatzeko, beste 
administrazio batzuei informazioa eskatzeko, bitarteko informatiko edo telematikoen bidez, 
zerga betebeharrak egunean izatearen ala ez izatearen inguruan; horrez gainera, dirulaguntza 
arautuak lortzeko eskatzen diren baldintzak betetzen direla egiaztatzea ahalbidetzen duen bes-
telako informazioa ere eskatzeko baimena ematen diote.

6. artikulua. Baldintzak eta beste konpromiso edo eginbeharrak ez betetzearen ondoriozko 
zehapenak

Salbu eta 4.3 artikuluan xedatutakoetarako, datu basean titular hautagarri izateko eskaera 
osorik ukatuko da baldin eta onargarritasun irizpideak ez badira ustiategi osoan betetzen.

7. artikulua. Laguntzaren kudeaketa

7.1. Foru dekretu honetan ezarritako laguntzak Agrupación Española de Entidades Asegura-
doras de los Seguros Agrarios Combinados SArekin (AGROSEGURO) sinatutako hitzarmenaren 
arabera kudeatuko dira.

7.2. Dagokion aseguru kontratuaren poliza sinatzea dirulaguntza eskaeratzat hartuko da, beti- 
ere Nekazaritza, Arrantza eta Elikadura Ministerioak ezarritako epeen barruan egiten bada, 
Nekazaritza Aseguruen Estatuko Erakundeak (ENESA) onartzen badu, Foru Dekretu honetan eza-
rritako baldintzak betetzen baditu eta eskatzaileak hautagarritasun baldintza AGROSEGURUra 
bidaltzeko baimena aurkeztu badu.

7.3. Era berean, poliza sinatzeak esan nahiko du Nekazaritza Sailari baimena ematen zaiola 
dagozkion erakundeei eskatzeko Ogasunarekin eta Gizarte Segurantzarekin egunean egoteari 
buruzko informazioa, salbu eta titularrak berariaz aurka egiten badu; kasu horretan, informa-
zio hori Sailari eman beharko dio sinatutako polizaren kopia batekin batera, harpidetza egiten 
denetik 15 eguneko epean.

7.4. Emandako datuak egiaztatu ondoren, Nekazaritza Sailak aurreikusitako ziurtagiriak or-
dainduko ditu hitzarmenean ezarritako epeetan.

7.5. Dirulaguntzaren zenbatekoa aseguruaren kostuari aplikatuko zaio, ase guru lerro bakoi- 
tzaren arauetan zehaztutako hobariak eta deskontuak ezarritako moduan eta zenbatekoan kendu 
ondoren.

8. artikulua. Izapidetzea eta ebaztea

8.1. Dekretu honetan araututako laguntzak horretarako eskumena duen organo eskudunak 
ebatziko ditu, aurkezten direnetik bi hilabeteko epean. Horretarako, AGROSEGUROk aurreko 
7. artikuluan aipatzen diren ziurtagiriak aurkezten dituen eguna hartuko da aurkezpen datatzat.

8.2. Ebazpenak emango dio administrazio bideari, eta haren aurka administrazioarekiko auzi 
errekurtsoa aurkeztu ahal izango da Euskal Autonomia Erkidegoko Auzitegi Nagusian, indarrean 
den araudiaren arabera. Dena den, aukerako berraztertzeko errekurtsoa ere jarri ahal izango da.

8.3. AGROSEGUROk aurkeztutako ziurtagiriak oinarrietan ezarritako betekizunak betetzen 
direla egiaztatzeko eta ziurtatzeko aztertuko dira, eta horrela sortutako kide anitzeko orga-
noak baloratu ahal izango ditu. Organo horrek txosten bat egingo du egindako balorazioaren 
emaitzarekin, eta bertan proposamenak azalduko dira, arrazoiak adierazita.

8.4. Laguntza horiek balioetsiko dituen kide anitzeko organoa ondoren aipatzen diren per- 
tsonek edo, beharrezkoa balitz, haien ordezkoek osatuko dute:

— Abeltzaintza Zerbitzuaren burua.

— Abeltzaintza Zerbitzuko teknikari bat.

— Nekazaritzako Idazkaritza Teknikoko burua.

Foru dekretu honetan ezartzen ez diren kasuei eta inguruabarrei dagokienez, kide anitzeko 
balioespen organoak bidezkotzat jotzen dituen irizpideak aplikatu ahalko ditu modu arrazoituan.

8.5. Izapideak egiten diren bitartean, organo izapidegileak behar dituen argibide eta agiri 
gehigarriak eskatu ahalko dizkio eskatzaileari, ebazpen proposamena egiteko xedearekin beha-
rrezkoak diren datuak zehaztu eta egiaztatzeko. Interesdunak ez badu ezer egiten izapide hori be-
tetzeko, Administrazio Publikoen Administrazio Prozedura Erkidearen urriaren 1eko 39/2015 Lege- 
aren 73. artikuluan xedatutakoa beteko da.

8.6. Dirulaguntza emateko prozesua lehia irekia izango da. Deialdi honen ondorioetarako, 
lehia libretzat hartuko da funtsak banatzeko prozedura, AGROSEGURO entitatearen likidazioak 
jaso ahala eta polizak harpidetzeko lehentasun ordena kontuan hartuta, betiere deialdian eza-
rritako baldintzak betetzen badituzte, aurrekontuko zuzkidurek horretarako aukera eman arte.

Aurrekontu erabilgarria agortuz gero, egon daitezkeen soberakinak eta aurrekontu gehi-
kuntzak aplikatuko dira.

Hala eta guztiz ere aurrekontua agortzen bada, Arabako Foru Aldundiak ebazpen bat emango 
du deialdiaren aurrekontu erabilgarria agortutzat emateko, eta, beraz, kreditu erabilgarriaren 
zenbatekoa agortzen den unearen ondorengo eskaerak erreserba eskaeren zerrenda batean 
sartuko dira. Eskaera horiek kreditua erabilgarri dagoenean ordaindu beharko dira, hurrengo 
deialdian beharrezkoa bada, eta zerrenda horretan jaso beharko da.

8.7. Laguntzak emateko ebazpenek espediente bakoitzean ezarriko dute zein izango den 
laguntzaren zenbatekoa. Laguntzaren zenbatekoa aldatuz gero, arrazoia eta, hala badagokio, 
ehunekoa zehaztuko dira.

8.8. Urtean zehar laguntza emateko hainbat ebazpen eman ahal izango dira, urtean zehar 
aurkeztutako ziurtagirien eta horien kudeaketaren arabera.

9. artikulua. Jakinarazpena

Laguntzaren ebazpena banan-banan jakinaraziko da eta aurreko atalean adierazitako infor-
mazioa emango da bertan.

10. artikulua. Onuradunen betebeharrak

Foru dekretu honetan araututako laguntzen onuradunek foru dekretu honen babesean jaso-
tako laguntzari buruz eskatzen zaien informazioa eman beharko diete Arabako Foru Aldundiko 
Nekazaritza Sailari eta Ogasun, Finantza eta Aurrekontu Sailari, Herri Kontuen Euskal Epaite-
giari eta Europar Batasuneko organo eskudunei edo haien izenean lan egiten duten edozein 
erakunde edo zerbitzu publiko edo pribaturi, bai eta erakunde horiek egin beharreko egiaztapen 
jardueren edo finantza kontrolaren mende jarri ere.

11. artikulua. Ebazpenaren aldaketa, ez-betetzeak eta itzulketa

11.1. Dirulaguntzak esleitzeko eta ordaintzeko kontuan hartu diren balditzetan aldaketaren 
bat eragiten bada –betiere dirulaguntzaren helburua bete dela aditurik–, eta, hala balegokio, 
hauekin batera beste dirulaguntzaren bat eskuratu bada eta diruz lagundu daitekeen zenbate-
koaren gehieneko muga gainditzen bada, gerta daiteke dirulaguntzak esleitzeko ebazpena alda 
dadin eragitea. Horretarako, ordea, organo kudeatzaile eskudunak dagokion aldaketa ebazpena 
emango du, eta, bertan, esleitutako dirulaguntzaren zenbatekoak doitu egingo dira.

11.2. Onuradunek ez badituzte betetzen hartutako konpromisoak edo foru dekretu honetan eta 
laguntza emateko ebazpenean ezarritako baldintzak eta xedea, edo laguntza eskuratzen badute 
horretarako bete behar diren baldintzak bete gabe, galdu egingo dute laguntza jasotzeko eskubi-
dea, eta dagoeneko diru kopururen bat jaso badute, Arabako Foru Ogasunari itzuli beharko diote, 
aplikatu beharreko legezko interesak gehituta. Horrek guztiak ez dio kalterik egingo bidezko 
egintzak bideratzeari, Arabako Lurralde Historikoko Dirulaguntzen urriaren 19ko 11/2016 Foru 
Arauak xedatutakoaren arabera.

11.3. Zenbateko horiek zuzenbide publikoko diru sarreratzat joko dira legezko ondorioetarako.

11.4. Nekazaritza Saileko foru diputatuaren foru agindu bidez erabakiko da dirulaguntza 
osorik edo haren zati bat itzuli behar den, ikuskatze edo kontrol txostenari eta itzultzeko edo 
gutxitzeko proposamenari atxikiz, onuradunari entzun ondoren.

11.5. Dirulaguntza osoa edo zati bat itzultzeko prozeduraz gainera, zehapen prozedura abia-
razi ahal izango da urriaren 19ko 11/2016 Foru Arauak, Arabako Lurralde Historikoaren dirula-
guntzenak, ezartzen dituen arau hausteengatik.

12. artikulua. Araubide juridikoa

Foru dekretu honetan ezarritako laguntzen onuradunek Arabako Lurralde Historikoko Diru- 
laguntzei buruzko urriaren 19ko 11/2016 Foru Arauan, Dirulaguntzei buruzko azaroaren 17ko 
38/2003 Lege Orokorrean eta uztailaren 21eko 887/2006 Errege Dekretuaren bidez onetsitako 
Dirulaguntzei buruzko Lege Orokorraren Araudian ezarrita dagoena bete behar dute, bai eta 
Europako, estatuko eta autonomia erkidegoko gainerako xedapen aplikagarriak ere.

13. artikulua. Beste laguntza batzuekiko bateragarritasuna

Dekretu honetan xedatutako laguntzak osagarriak izango dira, hala badagokio, eta Neka-
zaritza Aseguruen Estatuko Erakundeak (ENESA) Nekazaritza Aseguru Konbinatuen Planaren 
esparruan emandakoekin osatu ahalko dira. Era berean, bateragarriak izan daitezke beste admi- 
nistrazio publiko batzuen laguntzekin, Europar Batasuneko araudian ezarritako mugaraino.

14. artikulua. Laguntzen finantzaketa

Foru dekretu honetan ezarritako laguntzetara bideratzen diren baliabide ekonomikoak Ara-
bako Foru Aldundiaren aurrekontu kredituetatik aterako dira, eta estatu mailako laguntzatzat 
joko dira.

